
Inatsisartuni ilaasortaq Justus Hansen, Demokraatit 

 

 

Asasara Justus Hansen 

 

Ilaasunik, allakkanik nassiussanillu angallassineq pillugu kiffartuussinissamut 

isumaqatigiissutinut nutaanut isumaqatigiissuteqarnissaq pillugu Inatsisartut 

suleriaasianni § 37 naapertorlugu nassiussannut apeqqutinnut qujanaq.  

 

Matuma kinguliani apeqqutitit ilinnit tulleriinneqartut malillugit akissutikka 

saqqummiutissavakka: 

 

1. Naalakkersuisut qanoq eqqarsarpat ingerlatseqatigiiffiit nutaat, soorlu 

najukkami aallaavilik GreenlandCopter, Tasiilami kiffartuussinermut 

isumaqatigiissummut unammilleqataanissaminnut periarfissaqartikkumallugit? 

 

Akissut: 

Kiffartuussinissamut isumaqatigiiissutit maanna atuuttut arlaleriarlutik 

sivitsorneqarsimammata ilumoorpoq – kingullermik 2014-imi ukiakkut Inatsisartunut 

qinersinissap nalunaarutigineqarnerata kingunerisaanik. 

 

2014-ip ingerlanerani neqerooruteqartitsisoqarpoq, tassanilu sullissisut soqutiginnittut 

tamarmik angallannermi suliassatut neqeroorutiteqartitsivigineqartumut ataatsimut 

amerlanerusunulluunniit neqeroorsinnaatitaapput. Suliaq taanna qinersinissaq 

nalunaarutigineqarmat unitsinneqarpoq, aammalu 2015-imut kiffartuussinissamut 

isumaqatigiissutaasut sivitsorneqarnissaat aalajangiunneqarpoq. 

 

Suliap ingerlaqqinnissaanut, taamaalillunilu kiffartuussinissamut isumaqatigiissutit 

nutaat, aningaasassarititaasut atorlugit sapinngisamik annertunerpaamik 

angallassinissamik, kiisalu akit ilusaasa paasinartuunissaannik angallannerullu ilusaanik 

ataqatigiissumik  Naalakkersuisut kissaataannut naleqquttut 

isumaqatigiissutigineqarnissaannut maanna isummertoqartussanngorpoq. 

 

Naalakkersuisoqarfiga qinnuigaara, aammattaaq neqerooruteqarnerup tamatumalu 

kingorna isumaqatiginninniarnerup annertunerpaamik ersarissuunissaa tamanillu 

takuneqarsinnaanissaa anguniarlugu suliassaq piareersaqqullugu. Aalajangersimasumik 

soqutiginnillutik angallassinermi suliassanut ataasiakkaanut neqerooruteqartut, suliassat 

neqerooruteqartitsivigineqartut saqqummiunneqarnerini suliassanut 

neqerooruteqarnissamut kajumissaarummik naalakkersuisoqarfinniit tigusaqartarnissaat 

isumagissavara. 

2. Naalakkersuisut eqqarsaatigippassuk maannakkut kiffartuussinermut 

isumaqatigiissut allaffissornikkut sivitsorniarlugu, taava qanoq eqqarsartoqarpa 

Kangiani innuttaasut angallannikkut pitsaanerpaamik kiffartuunneqarnissaat 

qulakkeerniarlugu, najukkami ingerlatseqatigiiffiit kiffartuussinermut 

isumaqatigiissummut unammilleqataanissaat 

periarfissiissutigineqassanngikkaluarpat? 

 

Akissut: 

Ilinnut ilisimatitsissutigisinnaavara, kiffartuussinissamut isumaqatigiissutit atuuttut 

sivitsoqqinneqarnissaannik Akileraartarnermut Aningaasaqarnermullu 

Ataatsimiititaliamut innersuussuteqartoqassasoq Naalakkersuisunit 

aalajangiiffigineqarmat. Tamatumunnga pissutsit aalajangersimasut pingasuusut, 

ataatsimut isigalugit immikkoortillugillu siunissami kiffartuussinissamut 

isumaqatigiissutini anguniagassanut matuma siuliani taaneqartunut 

naammassinninnissamut periarfissatsinnut sunniuteqartussat peqqutaapput. 

 

Ataatsimut isigalugu isumaqatiginninniarnermi aallaavigisagut annikitsuaraapput, 2015-

imut aningaasanut inatsit aatsaat maajip qiteqqunnerani akuerineqarmat, tamatumalu 

kingorna apeqqutit arlallit, Akileraarnermut Aningaasaqarnermullu Ataatsimititaliap 

kiffartuussinissamut isumaqatigiissutissat isumaqatiginninniutigineqarnissaannut 

piginnaatitsissummik tunniussinissamut apeqquteqaataanik arlalinnik 

akissuteqarnissamut piffissamik atuisoqarpoq. Isumaqatiginninniarnermi tunngavissat 

annikinnerat soorunami suliap ersarissumik torersumillu, sullissisunut attuumassutilinnut 

piffissamik piareersarnissamut periarfissaqartitsiviusumik ingerlanneqarnissaanut 

periarfissanik killiliivoq, taamatullu isumaqatiginninniarnerpiaat piffissami sivikitsuinnarmi 

ingerlanneqartussaallutik. 

 

Tamatuma saniatigut suliap ingerlanissaani angallannerup ilusaata annerpaamik 

pitsaanerulersinneqarnissaa ataqatigiinnissaalu pingaartippara. Tamanna pissappat 

sullissisunut neqerooruteqartunut, sullisseriaatsimillu ataatsimoortumik, atuisunut 

iluaqutaasumik atuisinnaanissamut piginnaaneqarnerinut piumasaqartariaqarpugut. 

Taamaattoqassappat torersumik pilersaarusiornissaq, tassungalu ilanngullugu 

piareersaataasunik suliaqarnermi ilaatigut neqerooruteqarnermut namminerpiamut, 

kiisalu niuerfimmut pineqartumut tunngasunik misissueqqissaarnissaq, taamaalillunilu 

isumaqatigiissutinik pitsaanerpaanik angusaqarniarluni periarfissaasinnaasunik tamanik 

makititerinissaq pisariaqarpoq. Naalakkersuisoqarfiga qinnuigaara, suliamik 

taassuminnga 2015-imi ukiap ingerlanerani aallartitseqqullugu. 

 

Kiisalu suliap ingerlanerata ersarissuunissaa, taamaalillunilu sullissisut soqutiginnittut 

tamarmik, mikigunik angisuujunillu, suliami akuutinneqarnissamut pitsaanerpaanik 

tunngaveqarnissaat, aammalu suliassanut neqerooruteqarnissamut 

periarfissaqarnissaat pingaaruteqarpoq. Uanga nammineerlunga isumaga malillugu 

sullissisunngorsinnaasunik oqaloqatiginninnissamut piffissaqarpoq 

inissaqartitsisoqarlunilu, taamatullu soqutginnittut allat, soorlu kommunit allallu 

akuutinneqarnissamut periarfissaqartussaapput. 

Apeqqutit naatsumik akissavara. Aap Naalakkersuisut isumaqatigiissutinik sivitsuinissaq 

siunnerfigaat, taamaaliornikkut nunap immikkoortui tamarmik angallannikkut 

pitsaanerpaamik sullinneqassammata, aammalu sullissisut soqutiginnittut tamarmik 

suliassanut ilumoortunik tunngaveqarluni neqerooruteqarnissamut 

periarfissinneqarnissaat tapersersorneqassammat. 

 

3. Naalakkersuisut neqeroornerit paasiuminartumik ersarissumillu ingerlannissaat 

qanoq qularnaarniarpaat, kiffartuussinermut isumaqatigiissutit taamatut 

pisariaqaraluarmata pisortat suliassaataasa 

suliariumannittussarsiuunneqartarnerat naapertorlugu? 

 

Akissut: 

Matuma siuliani apeqqut 2-mut akissut takuuk. 

 

Neriuppunga matuma siuliani apeqqutitit akisimassallugit. 

 

 

Inussiarnersumik inuulluaqqusillunga 

 

 

 

Knud Kristiansen 

 

 

 


